
   Эткерĕм

   Петĕр Яккусен | Сăвă

   Килсе кĕрет кĕтмесĕр хуйăх,

Тĕксĕмленет вара тĕнче.

Анне тенки пек çутă уйăх

Юлать çеç пĕлĕт хыçĕнче.



Пулать çак пурнăçăн тӳнтерĕ:

Савни савмасть, туссем инçе...

Тĕнче çути тĕксĕмленмерĕ

Ман вăйсăрланнă куçсенче.



Тĕксĕмленмешкĕн пуçласассăн

Атте çилли пек çил килет,

Вĕрет те варкăш кассăн-кассăн

Умри тĕтре сĕмне сирет.



Анне çут тенкине хăварнă

Çакса кăвак тӳпе çине.

Атте хăй çиллине хăварнă

Вăш-вăш çилсенĕн варрине.



Пуçа уссассăн та — ӳкмерĕм,

Ӳкме памарĕ сирĕн пил.

Нумай та мар пек ман эткерĕм:

Çап-сутă уйăх, ăшă çил...

  